
ఉత్తరహరివంశము









	చ.	
అకట కుమారులార కడుపార మిముం గని పాఱవైచు త

ల్లికి నటు సూనుతండ్రికి బలే తొలుబామున లేవు నోము లూ

రక ననుఁ గన్నుఁబ్రామి విధిరత్నపుబొమ్మల నాఁచికొన్ననా

మొకమున వ్రేలుచున్నయవి మువ్వురమూర్తులు నంచు నార్తుఁడై.

	క.	
వెడ వీడెడుదోవతియును

బెడతలచేతులు వడంకుపెదవులు తూఁగా

డెడువెండ్రుకలును బైపై

వెడలెడు కన్నీరుఁ గలుగు వేషముతోడన్.

	క.	
ముందట నిలిచి, మురాంతక,

మందరధర, భక్తలోకమందార, దయా

కంధళితహృదయ, సురముని

వందితపాదారవింద, వసుదేవసుతా!

	గీ.	
దేవ దేవ, రక్షింపవె దివ్యమూర్తి!

యనుచుఁ బలుకు నవ్విప్రుని యార్తభంగి

చూచు[1]మురవైరి శోకంబుఁ జూడలేక

వెడలె నాకును గన్నీరు వేయు నేల.



	 







	వ.	
అట్టియెడ దేవదేవుం డమ్మహీదేవున కిట్లనియె.

	క.	
ఏలయ్య భూసురోత్తమ

దూలెదు? నీయట్టివారు దుఃఖాంబుధిలోఁ

దేలుదురే మముబోంట్లకుఁ

దాలిమి లేకున్నఁ దెలుపఁ దగువారయ్యున్.

	క.	
మేలుం గీడును వచ్చుం

గాలముతో రెంటిచేతఁ గలఁగరు ధీరుల్

తేలుచు మునుఁగుచు నితరులు

జాలిం బడుదురు వివేకసంగతి లేమిన్.

	వ.	
అనుటయు నవ్వాసుదేవునకు భూసురోత్తముం డిట్లనియె.

	↑ నప్పుడు మురవైరి చూడ్కి కేల

		 ఈ పేజీలో చివరి మార్పు 24 జనవరి 2022న 23:35కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

